
Inatsisartut suleriaasianni § 36 naapertorlugu matumuuna nassiuppara apeqquteqaat aallavigalugu 
oqallinnissamut siunnersuut:  
 
Nunatsinni Kulturilerisut (isiginnaartitsisartut, nipilersortartut/erinarsortartut, 
eqqumiitsuliortut, filmiliortartut, atisaliortut/kusanartuliortut, atuakkiortut, il.il) 
ullumikkornit qanoq piginnaasaqarfii atorluarnerullugit nunarput tamaat isigalugu 
agguataakkamik aaqqissuussamillu illoqarfinnut nunaqarfinnullu iluaqutaasumik 
inerititaqarnerunissamik uummarissaanissamillu siunertaqartumik atorluarsinnaaneri 
pillugit apeqquteqaat aallaavigalugu inatsisartunut oqallinnissamik siunnersuut.  
(Inatsisartunut ilaasortaq Randi Broberg, Partii Inuit) 
 
 
Tunngavilersuut 
Nunarput kulturilerisunik piginnaanilippassuarnik ulikkaarpoq, annerusumik ullumikkut 
atunngisatsinnik, ineriartortitsivigineqanngittunillu.  
 
Nalunngisarput tassaavoq kulturilerisut inuk imungarsuaq sunnersinnaammagu allaat inuunermini 
nutaamik isumataarnissaanik nukissamillu tunillugu. 
 
Nunatsinni kulturilerisortavut atorluanngippallaarpagut, allaammi piviusoq unaavoq kulturilerisut 
pikkoreqisut arlallit Danmarkimut aallartariaqalernikuummata nunatsinni pissutsit kulturilerisutut 
inooqataaffigisinnaannginnamikkit. Allaallu suliaqarusullutik ilungersortut arlallit 
tunniutiinnarnikuupput, tapersersorneqarnissartik aqqutissiuunneqarnissartillu amigaatigalugu. 
 
Upperinerusariaqarparput kulturilerisut ullumikkornit annertunerungaartumik inuiaqatigiinni 
iluaqutaasinnaanerat, allaallu aningaasarsiornikkut aamma isaatitsinermi atorluarsinnaanerat 
kivitseqataasinnaanerallu. 
 
Inuit sinerissamiittut nutaanik eqqarsartunik tunniussassalinnik tarrarsorfigisinnaasaminnillu 
aliikkusersorneqarnissaminnik immersorneqarnissaminnillu perlerput.  
 
Kulturilerisut ilinniarsimasuugunik ilinniarsimasuunngikkunilluunniit nutaaliortuupput, 
eqqarsaatigisinnaanngisatsinnik tunniussinermikkut eqeersitsisuusarlutik. Atorluarneqarnissaminnut 
suleqatiserineqarnissaminnullu utaqqiinnarput, atorluarniartigit. 
 
Siunissamilu ataavartumik aaqqissuussamillu qanoq ineriartortitsivineqarsinnaanerat eqqartortigu.  


